
Kadi Muntu ewu "pakafileye mulambu umue bua mibi tshiendelele, 
wakashikama ku tshianza tshikole tshia Nzambi."

(Ebelu 10:12)

Nzambi wakateka Muntu ewu Mulumbuluishi wa ba pa buloba bonso. 
"Bua yeye wakasungula dituku didiye ulumbuluisha ba pa buloba mu 
buakane kudi Muntu wakasunguleye. Yeye kabidi wakapa bantu bonso 
ditabuja dia bualu ebu, bua yeye wakamubisha ku lufu."

(Bienzedi 17:31)

Mukelenge Yesu wakadibikila ne, Muana wa muntu misangu ya 
bungi. Yeye kena ulekela dina edi kashidi.
"Yesu wakamba ne, Katataka Muana wa Muntu udi mutumbishibue, ne 
Nzambi udi mutumbishibue bua bualu buende".
Stefano kabidi, muujibue tente ne Nyuma Muimpe, wakamba ne, "Monayi,
ndi ntangila diulu dibululuke, ne Muana wa Muntu muimane ku tshianza 
tshia bukole tshia Nzambi."

(Yone 13:31. Bienzedi 7:56)

Muntu ewu, mupidibue kudi bantu, neapingane bua kukokesha 
pamutu pa bonso ba pa buloba.
"Pashishe, tshimanyinu tshia Muana wa Muntu netshimueneke mu diulu; 
bisamba bionso bia pa buloba nebidile, nebimone Muana wa Muntu ulua 
pa matutu a mu diulu ne bukole buende ne butumbi buende bunene ... 
Yeye udi pabuipi, udi ku mbelu mene mene ... bualu bua Muana wa 
Muntu nealue pa diba dinudi kanuyi belangane meji."

(Matayo 24:30, 33, 44)

Kilisto udi Muntu mene
Mukelenge Yesu Kilisto udi muntu mene. Yeye wakadiambila bu muntu 
ne, "Katataka nudi nukeba mua kunshipa, meme Muntu wakunuambila 
bualu bulelela bunakumvua kudi Nzambi." (Yone 8:40)

Yone Mubatiji wakamumanya nunku, wakamba ne, "Kunyima kuanyi 
kulualua Muntu udi muntambe, bualu bua yeye wakadiku kumpala 
kuanyi." (Yone 1:30)

Mukaji wa mu Samalea wakamumanya nunku, wakambila bena musoko 
wende ne, "Luayi, numone Muntu wakungambila malu onso 
anakenzenza; nyeye Kilisto, anyi?" (Yone 4:29)

Mufofo wakapeta kutabaja kua mesu ku dijiba dia Siloama wakamanya 
Yesu bu muntu. Yeye wakambila bena mutumba nende ne, "Muntu udibo 
babikila ne, Yesu, wakasopakanya buloba, wakabundaba ku mesu, 
wakangambila ne, Ya ku Siloama, wowe; nunku nakuya, nakuowa, 
nakutabala." (Yone 9:11)

Bena Yuda bakabandisha Mukelenge Yesu tshilumbu bua bualu ebu, 
bakamuambila ne, "Katuena tukuelela mabue bua muanda muimpe 
uwakuenza, anu bua ... wewe Muntu udi udivuija Nzambi".

(Yone 10:33)

Kayafa, muakuidi munene wa Bena Yuda ku tshikondo atshi, wakela 
tshifufu, wakabambila ne, "Mbualu buakane kunudi bua Muntu umue 
afuile bantu". Tudi tubala ne, "Yeye kakadiambila diyi edi; kadi ... 
wakamba bualu buakadi kabuyi buanze kulua ne, Yesu neafuile tshisamba 
tshietu; yeye kakafuila anu tshisamba tshimue, kadi wakafuila bua 
kusangisha mu tshisumbu tshimue bana ba Nzambi bakadi batangadike".

(Yone 11:50-52)

Pilato, mulumbuluishi wa Bena Yuda, wakamanya Yesu bu muntu. "Yesu 
wakalupuka muluate tshifulu tshia meba ne tshikowelu tshikunze. Pilato 
wakabambila ne, Monayi, Muntu ewu kayewu!" (Yone 19:5)

Mukaji wa Pilato wakamutumina diyi ne, "Kubuedi mu bualu bua Muntu 
muakane ewu; lelu nakutamba kukenga mu tshilota bua bualu buende."

(Matayo 27:19)

Muivi wakadi mulembeleja ku mutshi mutshiamakane ne mukuende, ku 
luseke lua Mukelenge, wakajingulula Buntu bua Yesu, wakambila 
mukuende ne, "Bakukosa tshilumbu tshietu bimpe; tuetu tudi tuangata 
difutu bu mutuakuenza, kadi Muntu ewu kena muenze bualu bubi."

(Luka 23:41)

Mfumu wa basalayi, wakadi muimane pabuipi ne Mukelenge pakadiye pa
mutshi mutshiamakane, pakamoneye ne, Yesu wakupuola muoyo, 
wakamba ne, "Bulelela, Muntu ewu wakadi Muana wa Nzambi."

(Mako 15:39)

Bualu bua Muntu ewu tudi mua kuikala ne kujimija kua mibi.
Paulo wakambila bantu ne, "Bana betu ... badi banuambila bua dijimija dia
mibi yenu kudi Muntu ewu Yesu; ne bua bualu buende, muntu yonso 
wamuitabuja udi ubingishibua ku malu onso, akadi mikenji ya Mose kayi 
mimanye mua kunubingisha.

(Bienzedi 13:38,39)

Anu bua Muntu ewu nkayende tudi mua kuikala ne lupandu
Paulo wakafundila mulunda wende Timote ne, "Nzambi udi umue, ne 
mutuanganyi umue udiku pankatshi pa Nzambi ne bantu, nyeye Muntu 
mene, Kilisto Yesu; wakadifila bu tshintu tshia kupikula natshi bantu 
bonso."

(1 Timote 2:5, 6)

Paulo wakatuyisha bu mudi muntu wa kumpala ne Muntu muibidi badi 
bashilangane. "Muntu wa kumudilu, Adama, wakalua muena muoyo. Ne 
Adama wa kunshikidilu wakalua nyuma udi upesha bantu muoyo ... 
muntu wa kumudilu udi mufukibue ne dinfuenkenya dia buloba; muntu 
muibidi udi Muntu wa mu diulu."

(1 Kolinto 15:45-47)

Paulo wakayisha Bena Kolinto bualu bua tshijila tshia dibangisha dia 
Ekeleziya kudi Kilisto. Wakabambila ne, "Nakanubangisha kudi Mulume 
umue bua meme mmanye mua kunufila bu mukaji udi kayi mumanye 
mulume kudi Kilisto."

(2 Kolinto 11:2)

Mukelenge Yesu wakaya; wakashikama ku tshianza tshia balume 
tshia Nzambi.


